
	ISIZULU ULIMI LOKUQALA

IZINGA ELIPHEZULU

(Iphepha lesibili)          123-1/2 H
	



	GAUTENG DEPARTMENT OF EDUCATION

SENIOR CERTIFIFATE EXAMINATION


ISIZULU ULIMI LOKUQALA


IZINGA ELIPHEZULU


(Iphepha lesibili)


ISIKHATHI:  3 Amahora


AMAMAKI:  100




	IMIYALO:

· Leli phepha lineziqephu ezintathu.

· Isiqephu A umbuzo 1 uphoqelelekile.

· Isiqephu A umbuzo 2:  phendula imibuzo EMIBILI kuphela.

· Isiqephu B no-C: leso naleso siqephu sinemibuzo emibili.  Phendula umbuzo OWODWA kuleso naleso siqephu.

· Uma ukhethe waphendula umbuzo omude kusiqephu B phendula umbuzo onezimpendulo ezimfishane kusiqephu C.  Uma ukhethe waphendula umbuzo onezimpendulo ezimfishane kusiqephu B phendula umbuzo omude ku-C.


	


	ISIQEPHU A

IZINKONDLO 

IMVUBELO – MAPHUMULO M.A.
UMBUZO 1
Lo mbuzo uphoqelelekile.
	


	Funda le nkondlo bese uphendula imibuzo engezansi:
	


	
	Ngonondlini Wakwethu

Sikhal’ ezimathonsi,

Izinhliziyo zethu zidabukile,

Ngegug’ elashiywa ngubaba,

UMpil’ omnyama –

NguMpilo ngob’ ephilis’amaNtungwa

Ngadla ngaphila ngaye

Nodadewethu wadla waphila ngaye,
	3

6
	


	
	Pho, sizothini Gugu lethu?

Kwafik’ okungenanhlon’ ukufa

Hawu, kufa ngiyakwesaba!

Sasizihlalele singazelele

Kusihlwa wafik’umbiko,

UMpil’ ulele kanyakazi –

Asazi udlen’olungadliwa
	9

12
	


	1.1
Ngokuqonda kwakho inkondlo, ngubani lona ofile?
	(1)


	1.2
Ucabanga ukuthi uMpilo wayewaphilisa kanjani amaNtungwa?
	(1)


	1.3
Ingabe uMntungwa yisithakazelo sakwabani?
	(2)


	1.4
Sifenqo sini esiqukethwe yilo mugqa “Hawu, kufa ngiyakwesaba”?
	(2)


	1.5
Nhloboni yenkondlo lena?  Usho ngani?
	(2)


	1.6
Moya muni esiwuthola kule nkondlo?  Yesekela impendulo yakho.
	(2)

[10]


	UMBUZO 2
	


	Phendula imibuzo ibe MIBILI kuphela.
	


	2.1
Funda le nkondlo bese uphendula imibuzo ezolandela.
	


	
	Ntandokazi yami

Ezinsizini zakwamhlaba,

Empelathemba kuqhath’ umunyu

Kweyam’ inhliziy’ engenasikhundla,

Ngizilahla kuwe S’thandwa,

Sondel’ ungiduduze S’thandwa

Ngisondeze kwelakh’ igazi

Ngizw’ intokomalo yobuwena

Bangigcona ngapha nangapha

Kodw’ usifunani isicwicwicwi?

Ntandokazi yami ngingowakho.

Masehlele phansi komuthi,

Masihlal’ emthunzin’ opholile

Silalel’ izinyoni zitshiloza

Ngamaphimbophimbo afana noju,

Sibon’ umhlab’ usungowethu.

Sondela sihlangan’ okwebumba,

Ak’utshiloz’ emnand’ ingoma

Zike zithol’ ikhef’ izinyoni

Kade kusile zibelesele

Zisibongela ngothando lwethu,

Abantu basifel’umona.
	5

10

15

20
	


	
	Ndoni yami yamanzi,

Ufana nelanga liphum’ ehlobo,

Elakh’ ikhanda yimbokod’ ebushelelezi

Namabhamuz’ afana nakaMabhengwana,

Kweyam’ ufana nembal’eqhakazil’endle,

Ubusika nehlob’ awubuni,

Ngikhanyisele ngobhaqa lothando,

Impilo yami iyachichima,

Ngothando lwakho S’thandwa,

Uyinduduzo kowam’umphefumulo.


	25

30
	

	
	Sondela siy’ olwandle

Siyohlway’ amagobolond’ezihlabathini,

Afana nawe muhlekazi wami

Woza sibamban’ emanzini,

Sitshuze noshaka bolwandle,

Uthando luval’imilomo yawoshaka

Maseq’ amangqabangqesh’ othando

Sibone ngath’ akekh’ ongangathi,

Kuwe ngiyonamathela njengenomfi,

Ntandokazi yami ngizilahla kuwe

Kumnyama kubomvu ngingowakho njalo.
	35

40
	

	
	V.S. Khumalo
	
	


	
2.1.1
Ichazani imbongi emgqeni wesithathu?
	(2)


	
2.1.2
Ngonjani umuntu oyindoni yamanzi?
	(2)


	
2.1.3
Shono okuthathu okuzokwenziwa imbongi nesithandwa sayo uma befika olwandle.
	(3)


	
2.1.4
“Kuwe ngiyonamathela njengenomfi.”  Lawa ngamagama ashiwo yizithandani.  Zisuke ziqondani ngawo?
	(2)


	
2.1.5
Nikeza elinye igama elisho ubhaqa.
	(1)


	
2.1.6
Moya muni esiwuthola kule nkondlo?  Yesekela impendulo yakho.
	(3)


	
2.1.7
Yini ukutshuza?
	(2)

[15]


	NOMA
	


	2.2
Funda le nkondlo elandelayo, bese uphendula imibuzo ezolandela:
	


	
	Namhla ngingumfula ngiyaholobha,

Nginemingenela manxa onkana.

Ngimachibichibi,

Ngimachweba,

Ngimazibuko.

Abomile baphuza kimi!

Nokho nginomthombo …

Cha, nganginomthomb’ opholile;

Ompompozayo ______

Leso siphethu singapheli nsuku zonke

Nenkezo negobongo

Ebengicakula ngayo ngingaphezi!

Zafika lezo vuvu zamasuku

Amathumb’ ezipheth’ aphothana.

Inyama eyayiqine kwasansimbi

Yaluphala yabuna,

Yafinyela gongo,

Yathula,

Yathul’ungothula yebuya.
	3

6

9

12

15

18
	


	
2.2.1
Sithini isihloko sale nkondlo?
	(2)


	
2.2.2
Nhloboni yemvumelwano etholakala esigabeni sokuqala?  Nikeza nesibonelo sayo.
	(2)


	
2.2.3
Shono inhlobo yokuxhumana esigabeni sesibili, ubonise nokuthi yakhiwe kanjani.
	(2)


	
2.2.4
Yini inkezo?
	(2)


	
2.2.5
Ichazani imbongi kumugqa 15 no-16?
	(3)


	
2.2.6
Emgqeni 13 no- 14 kukhona ifanangwaqa.  Khipha izibonelo ezinaloko.
	(2)


	
2.2.7
Mahluko muni okhona phakathi komfula nechibi?
	(2)

[15]


	NOMA
	


	2.3
Funda le nkondlo bese uphendula imibuzo engezansi:
	


	
	Imvubelo

Baqhub’imbuzi bayadidizela bediyazela,

Umpongo lezwi luyampompoloza lumpongoloza

Kuqhuma esiletha umunyu isililo,

Kuqhuma nhlamba kuqhume nduku,

Kuqhume isililo kuqhume uhleko,

Bancinde encumbeni yegwebu lakho.

Abakuzuzile bacokeme kwantengezelayo amagatsha

Abakudembesele bakweya wabadakisa badakwa,

Zembuleka gembelekeqe izimfihlo namaqiniso.

Namhlanje mvubelo yolwazi badakwe umbuso,

Kuqhuma uhleko sebeshwashwada beshweshweza

Imiqondo uyivubele wayidunga yadideka,

Iphambili labadida badumala badangala,

Aluhlaza amadlelo waweneka abadoba,

Ukudikibala bakudumaza badumba impumelelo

Imiqondo ngolwazi uyidakise yaqonda,

Iqonda amaqiniso nezimfihlo ukwembulile
	5

10

15
	

	
	L.F. Mthenjwa
	
	


	
2.3.1
Esigabeni sokuqala kukhona isihlonipho.  Shono ukuthi sisebenza uma kwenzenjani.
	(2)


	
2.3.2
Nhloboni yokuxhumana okutholakala esigabeni sokuqala?  Nikeza isibonelo sakho.
	(2)


	
2.3.3
Sifenqo sini esiqukethwe yilomugqa “Kuqhuma esiletha umunyu isililo”
	(2)


	
2.3.4
Basuke benzani uma beshwashwada?
	(2)


	
2.3.5
Ngokuqonda kwakho inkondlo yikuphi lokho abakuzuzile bacokama kwantengezelayo amagatsha?
	(1)


	
2.3.6
Ingabe ukwenzani ukuvubela?
	(2)


	
2.3.7
Nikeza umqondo ojulile wale nkondlo.
	(4)

[15]


	NOMA
	


	2.4
Funda le nkondlo elandelayo, bese uphendula imibuzo engezansi:
	


	
	Kawubhekeki uyasabeka!

Walinqob’iqhawe, leLembe

Lalihlos’ukuzuz’iminyezane ngawe

Likukhomba likuhasha ligiya!

Walihleka kanye lakhophozela

Ekugcineni walinqoba lanqobeka.

Obabamkhulu wababheka

Baphila, bedlula njengethunzi,

EGibhithe wawukhona ubhekile

Mhla kuchithek’igazi elimsulwa.

Wabon’izinsizwa zilwa

Ziya kwaGoqanyawo zingazelele

Ngempikazi yomhlaba yesibili.

Wawukhona qhawe leZulu

Mhla abakwaXhosa bezigwaza

Ngowabo umkhont’ obukhali,

Bacabange ukuth’uzoshay’indida,

Waphashaka Muhlekazi wabahlek’usulu!

Bancind’uthi lomkhangala.

Hawu, Qhawe leNkosi kade ubona

Izinsambatheka zokungazi kwamhlaba.

Ngitshele kad’ubona uhlalaphi?

Ngobani abafowenu?

Sondel’ungihlebele qhawekazi!

Uzifihla kuphi nxa usithela kwamhlaba

Kwakubangwani kwelikaFaro?

Zifun’ukukhonya zonk’izizwe

Ak’uzihlabe ngozipho Muhlekazi,

Izinkunz’ ezimbili kazibusi sibaya sinye.
	5

10

15

20

25
	


	
2.4.1
Sithini isihloko sale nkondlo?
	(2)


	
2.4.2
Ngabe iqhawe leLembe lanqotshwa kanjani?
	(2)


	
2.4.3
Ake uchaze kafushane ngokwenzeka eGibhithe.
	(3)


	
2.4.4
Kukuphi kwaGoqanyawo?
	(1)


	
2.4.5
Kuchazani lokhu okulandelayo?
	


	

(a)
Bazigwaza ngowabo.
	(1)


	

(b)
Wabahlek’usulu.
	(1)


	

(c)
Ukushaya indida.
	(1)


	
2.4.6
Sichazani isaga esisemgqeni  wokugcina?
	(2)


	
2.4.7
Ukwenzenjani ukuhlaba ngozipho?
	(2)


	
2.4.8
Nhloboni yesifenqo esisesigabeni sesibili, emgqeni wesibili?
	(1)

[15]


	AMAMAKI ESIQEPHU A:
	[40]


	ISIQEPHU B 

Uma ukhethe impendulo ende kulesi siqephu kufanele ukhethe umbuzo onezimpendulo ezimfushane kusiqephu C. Kanti uma ukhethe umbuzo onezimpendulo ezimfushane kulesi siqephu kufanele ukhethe impendulo ende kusiqephu C.

UMDLALO

UMBUZO 3

NGIWAFUNGE AMABOMVU - L. MOLEFE

Phendula umbuzo OWODWA kuphela.
	


	3.1
Kulo mdlalo kukhona abalingiswa abangatshengisi ukwethembeka enkosini.  Khetha kulaba abalandelayo uveze izehlakalo ezitshengisa ukungathembeki kwabo.
	


	
3.1.1
UZaba
	

	
3.1.2
UThulisile
	

	
3.1.3
UMsanka
	

	
3.1.4
UNokufa
	

	
3.1.5
UKhonzeni
	

	
3.1.6
UMzwezwe
	

	
3.1.7
UThulile
	[30]


	NOMA
	


	3.2
Funda lezi ziqeshana bese uphendula imibuzo ezolandela:
	


	Isiqeshana A:
	


	
	Mgidi
	:
	Yima Mzwezwe, mhlawumbe abasemsamo bathanda ukuba uMgidi aziphawulele yena izinyane lesizwe.
	

	
	Msanka
	:
	Masime iSilo.  Kungenjalo sizozinquma sona okwesibili bese siphenduka uMbomvubomvu ongaziwa kwelamaBomvu.  Wena wangasenhla!  Ngiyashweleza Ndabezitha!
	

	
	Mgidi
	:
	(Enqekuzisa ikhanda.)  Ikhona inkulu.  Ithini ngalokhu induna yami?  Umlomo wakho usabophene namanje Msanka?  Okwaziyo ukushweleza kuphela?
	

	
	Msanka
	:
	Usabophene Ndabezitha.  Mayidle izishiyele!  Yinkatha yenkangala lena.  Ngisho nezanusi zeLembe zaziyolala ngeziphundu nxa zinikwe le mfibinga ukuba ziyihulule.
	

	
	Mgidi
	:
	(Inyakame) Uthini uMzwezwe?
	

	
	Mzwezwe
	:
	Kuya ngamagama awoQukuluka noMzwezwe, Ndabezitha
	

	
	Mgidi
	:
	(Iswace kakhulu iNkosi) Ndlunkulu!
	

	
	Thulisile
	:
	(Acwayize amehlwana) Ndabezitha!
	

	
	Mgidi
	:
	Akukaze kwenzeke lokhu esigodlweni sikaQuqudithambo!  Akukaze, ngimfunge uMadumbe elele efusini!  (ithule ibheme.) Ndlunkulu, ngiyabuza, indlalifa iqhibuke enhlabathini ilikhowe na?
	

	
	Thulisile
	:
	(Ebambe umoya.) Ndabezitha …!
	


	
3.2.1
Ngubani leli zinyane lesizwe okumele liphawulwe?
	(1)


	
3.2.2
Chaza kabanzi okubangela umlomo kaMsanka ubopheke.
	(3)


	
3.2.3
Yini inkatha yenkangala?
	(2)


	
3.2.4
Wayenza msebenzi muni uMzwezwe lapha enkosini?  Chaza.
	(3)


	
3.2.5
Ngokucabanga kwakho, yini eyenza uMzwezwe ageje?
	(2)


	
3.2.6
Chaza ukuthi kusho ukuthini uma kuthiwa indlalifa “iqhibuke enhlabathini ilikhowe” na?
	(2)


	
3.2.7
Wayethuswa yini uThulisile kulesi siqeshana?
	(2)


	Isiqeshana B
	


	
	Thulile
	:
	(Ebamba amehlo ngezandla ehlala phansi phakathi nendlela)

Hha … wu webakithi wacishe wasenza udadewethu!
	

	
	Nokufika
	:
	(Ephelelwa ngamandla naye.)  Uthe khona uma ebubula uThulisile ethi ucela ukukhipha amaqiniso angaziwa esigodlweni, ngashwabana!  Cishe safa namuhla.  Kodwa sisinde kanjani?
	

	
	Khonzeni
	:
	Uyashesha ukusho ukuthi sisindile.  Yikhona ingozi imi phezu kweso ngenkani – ke manje.  Inkosi isisesimeni sokulithola noma kanjani iqiniso manje.
	

	
	Thulile
	:
	Uqinisile uKhonzeni, isibona inkosi ukuthi akakwazi ukukhululeka kabuhlungu kangaka uthulisile uma kungekho mkhuba okhona.
	

	
	Nokufika
	:
	Aseqeni sonke simshiye uThulisile, uzozibonela ngoba unenkani.
	

	
	Thulile
	:
	Kahleni, ngomntakamama!  Asale futhi?  Kodwa bakithi, ayikho enye into esingayenza???
(Kutheleke uZaba kubo ngejubane.)
	

	
	Zaba
	:
	Bathe niyangibiza bantu basesigodlweni lapha esigangeni.  Yinina eningifunayo?
	


	
3.2.8
Yimaphi la maqiniso angaziwa esigodlweni?
	(2)


	
3.2.9
Ngowakho umbono, zazifanele yini izimpelesi ukweqa esigodlweni zishiye uThulisile?  Usho ngani
	(2)


	
3.2.10
Babembizelani uZaba abasesigodlweni?
	(2)


	
3.2.11
Yini eyenza uThulile nezimpelesi bayohlanganela esigangeni?
	(2)


	
3.2.12
UThulisile wayebubuliswa yini?
	(2)


	
3.2.13
Uchazani uThulile uma ethi “wacishe wasenza udadewethu”?
	(2)


	
3.2.14
Uthulisile kuthiwa unenkani.  Veza izimpawu zalokhu.
	(3)


	AMAMAKI ESIQEPHU B:
	[30]


	ISIQEPHU C

Uma ukhethe impendulo ende kusiqephu B kufanele ukhethe izimpendulo ezimfushane kulesi siqephu.  Kanti uma ukhethe izimpendulo ezimfushane kusiqephu B kufanele ukhethe impendulo ende kulesi siqephu.

INOVELI 

UMBUZO 4

ISIGCAWU SENKANTOLO - M.M. MASONDO

Phendula umbuzo OWODWA kuphela.
	


	4.1
Veza isifundo esethulwa yile noveli.  Xoxa ubhekise ezigamekweni ezisencwadini.
	[30]


	NOMA
	


	4.2
Funda lezi ziqeshana bese uphendula imibuzo ezolandela:
	


	Isiqeshana A:
	


	
	Uma ubufakazi bakho bungenza ukuba agwetshwe ummangalelwa, bese kuthi ummeli kaHulumeni ajike angakuniki mklomelo njengoba ekwethembisile, uyokwenzenjani ngalokho?”  kubuza uS’fiso.

“Akusiyona indaba yakho leyo.  Manje kungena ngaphi lokho kulokhu esikuxoxayo?”

Ahleke kancane uS’fiso.  Aqhubeke nemibuzo yakhe:

“Wawazi yini ukuthi uMhlobo uya edamini ngenhloso yokuyothatha imali kunkosikazi Kubheka?”

“Hhawu!  Nkosi yami!  Sekukangaki ngiphendula lo mbuzo?  Angithi ngikutshelile ukuthi ngangazi kuphela lokhu engabe ngikutshelwe nguMhlobo”  kuphendula uMagwegwe ngolaka.

“Ngenkathi ubona uMhlobo engabuyi nemali kawuzange yini uye edamini uyohlola ukuthi ubanjwe yini?

“Angizange ngoba ngafikelwa umcabango wokuthi angahle angidubule ngoba ngangazi ukuthi uzama ukungiphamba”.

“Ukuba uMhlobo wayekunikile ingxenye yaleyo mali, wena wawuzomnika yini ingxenye yemali owawuzobe uyithathe kuThokozile?”
	


	
4.2.1
Yini eyenza uZethu abe ngummangalelwa kule ndaba?
	(2)


	
4.2.2
Ngeyani le mali eyothathwa kunkosikazi Kubheka?
	(3)


	
4.2.3
Yini eyayibangela ukuba uMagwegwe acabange ukuthi uMhlobo angase amdubule futhi azame ukumphamba?
	(2)


	
4.2.4
Ngubani uZenzele?
	(2)


	
4.2.5
Ngokuzwa kwakho indaba, ukuphamba ngabe kuchaza ukuthini?
	(2)


	
4.2.6
Yiliphi icala elizothethwa lapha?
	(2)


	
4.2.7
Chaza ukuthi uMhlobo Mvubu wafa kanjani.
	(2)

[15]


	Isiqephu B:
	


	
	“Uma ngicabanga isizathu ukuthi simatasatasa nokulungiselela umshado wendodakazi yami, manje bayazi ukuthi ngeke ithande ukuba umshado wayo uphazamiseke.  Ngaphezu kwakho konke, indodakazi yami idume njengomuntu ongezwani nehlazo kanye namacala,” kuphendula uKubheka.

Abuze futhi uNgubane, “Le ncwadi yafika kanjani kuwe?”  

“UDuduzile wayehlele ukuyobhukuda ngalelo langa.  Ngathi ngizihlalele endlini yokuphumula ngambona engena ephethe incwadi ebukeka engumuntu owethukile futhi ekhathazekile.  Wajika ngokushesha emnyango wabuyela endlini yakhe.  Wathi esengena okwesibili wabe engasayiphethe.”

“Kwathi lapho ngimbuza ukuthi kwenzenjani, wathi akukho lutho.  Wasuka lapho wathi usaya edolobheni, akasayi kobhukuda njengoba kade ehlelile.  Wathi nje lapho ephuma ngangena endlini yakhe, ngaqala ngacabanga isisusa salokhu engimbone eyikho.  Kulapho – ke ngathola le ncwadi ngaphansi komcamelo wakhe.”  Wachaza kanjalo uKubheka.  Uthandi kanye noNgubane babelokhu belalele.
	


	
4.2.8
Landa kafushane ukuthi uZethu wayithola kanjani imfihlo yokufa kukaZikode.
	(3)


	
4.2.9
Sizathu sini esenza uKubheka azame ngakho konke ukukufihla ukubulala kwakhe uZikode?
	(2)


	
4.2.10
Yiliphi leli hlazo elisatshwa nguDuduzile?
	(3)


	
4.2.11
Chaza ukuthi yayibhalweni incwadi eyayiphethwe nguDuduzile?
	(3)


	
4.2.12
Msebenzi muni owenziwa nguThandi?


4.2.13
Shono ukuthi buhlobo buni obukhona phakathi kukaZikode nesoka likaDuduzile?
	(2)

(2)

(15)


	AMAMAKI ESIQEPHU C:
	[30]


	AMAMAKI ESEWONKE:
	100








P.T.O.


